
SOALAN NO. 26

YB. TUAN NIK MOHAMAD ABDUH BIN NIK ABDUL AZIZ [BACHOK]
minta MENTERI PERDAGANGAN ANTARABANGSA DAN INDUSTRI
menyatakan secara terperinci impak ratifikasi perjanjian perdagangan
CPTPP terhadap kelestarian perniagaan Industri Kecil dan Sederhana
(IKS).

JAWAPAN
Tuan Yang Dipertua,

1. Perjanjian Komprehensif dan Progresif bagi Perkongsian Trans-
Pasifik (Comprehensive and Progressive Agreement for Trans-Pacific
Partnership-CPTPP) yang telah ditandatangani oleh Malaysia dan
sepuluh negara anggota yang lain pada 8 Mac 2018 telah berkuatkuasa
mulai 30 Disember 2018. Walau bagaimanapun, Malaysia masih belum
membuat keputusan sama ada akan meratifikasi perjanjian ini atau
tidak.

2. CPTPP adalah satu perjanjian yang kompleks dan komprehensif di
mana komitmen yang dipersetujui di bawah CPTPP mempunyai impak
yang besar kepada sebahagian undang-undang, dasar, peraturan dan
amalan semasa Kerajaan, termasuk yang melibatkan bidang kuasa
Kerajaan-kerajaan Negeri. Maka, Kerajaan memerlukan lebih masa
untuk menilai perjanjian ini.

Tuan Yang Dipertua,

3. Semasa perjanjian ini dirundingkan, negara-negra anggota sedar
akan keperluan untuk memastikan IKS mendapat manfaat melalui
perjanjian yang komprehensif dan berstandard tinggi ini. Justeru,
terdapat beberapa Bab-bab khusus di bawah CPTPP yang bertujuan
untuk meningkatkan daya saing IKS, khususnya bagi memastikan
manfaat terhadap |IKS di negara-negara membangun yang
menganggotai CPTPP:

a) Kerjasama dan Bina Upaya (Bab 21);

b) Persaingan dan Fasilitasi Perniagaan (Bab 22);
c) Pembangunan (Bab 23); dan

d) Perusahaan Kecil dan Sederhana (Bab 24).

4. Semasa Mesyuarat Suruhanjaya Bersama kali ke 2 (2" Joint
Commission Meeting) yang telah diadakan pada 9 Oktober 2019 di New
Zealand, Mesyuarat mengambil maklum bahawa adalah terlalu awal
untuk menyatakan impak pelaksanaan Perjanjian ini kepada industri,
termasuk IKS. Di antara perkembangan yang dilaporkan adalah:

a) setelah CPTPP dikuatkuasakan, Viet Nam terus mengambil
peluang dalam bidang kerjasama dan pembinaan kapasiti IKS
di bawah CPTPP dengan mendapatkan bantuan daripada
negara-negara CPTPP lain seperti Australia, Kanada dan
New Zealand; dan

b) pada bulan Jun 2019, Kanada telah melancarkan inisiatif baru
melalui program, dengan izin, Canadian Trade and
Investment Facility for Development (CTIF) untuk membantu
kerajaan Viet Nam mengenal pasti peluang-peluang
perniagaan yang wujud di bawah CPTPP terutamanya bagi
IKS. Inisiatif ini akan melatih sehingga 300 IKS Viet Nam
dalam mendapatkan akses ke pasaran Kanada dan akan turut
memberi bantuan teknikal khusus secara one-on-one kepada
45 IKS di mana separuh daripada IKS yang terlibat dalam
program ini dimiliki oleh usahawan-usahawan wanita.

Tuan Yang Dipertua,

5. Terdapat juga beberapa cabaran pelaksanaan CPTPP yang
dihadapi oleh IKS negara-negara CPTPP yang telah menguatkuasakan
perjanjian ini, seperti berikut:

a) memahami keperluan teknikal peraturan tempasal bagi
melayakkan sesuatu produk itu mendapat layanan duti
berkeutamaan (preferential duty) termasuk dokumentasi yang
terlibat serta memahami aspek teknikal CPTPP yang
berkaitan dengan tariff-rate quota (TRQ);

b) kos kewangan untuk IKS menembusi akses pasaran baru;
dan

c) memahami pelbagai peraturan (regulations) dan perbezaan
budaya setiap negara CPTPP.

6. Kesimpulannya, pelaksanaan perjanjian CPTPP telah memberi
peluang dan cabaran kepada IKS di negara-negara anggota. Bagi
mencapai manfaat bersama dalam jangka masa panjang, negara-
negara CPTPP juga secara bersama telah bersetuju untuk
memadankan (match-make) kepakaran negara masing-masing agar
lebih cekap dan berdaya saing serta meningkatkan aspek ketelusan
dalam pelaksanaan CPTPP.

Sekian, terima kasih.



